PRAKATA

Kita melangkah ke tahun 2027 tatkala
ekonomi dunia mengalami perubahan
yang nian besar. Ketegangan geopolitik
sedang mengubah tatanan perdagangan,
pelaburan dan keterjaminan tenaga.
Bahana perubahan iklim kian terasa,
manakala kemajuan teknologi memberikan
dampak kepada industri, pekerjaan

serta asas daya saing sesebuah negara.
Perubahan-perubahan ini semakin
bertaut antara satu sama lain, sekali

gus membawa cabaran getir kepada
negara. Namun begitu, di sebalik cabaran
tersebut tersingkap peluang yang mampu
mencetuskan kekuatan baharu kepada
Malaysia.

Pengalaman beberapa tahun mutakhir
telah mendorong kita membina daya tahan
serta keupayaan menyesuaikan diri tatkala
berhadapan perubahan besar. Pandemik,
gangguan rantaian bekalan global,
ketegangan geopolitik yang semakin
meruncing serta perubahan teknologi yang
begitu pantas telah mengubah lingkungan
pembentukan dasar ekonomi. Malaysia
tidak boleh menanggapinya dengan
mendambakan kembalinya dunia lama.
Sebaliknya, kita mesti bersedia dengan
penuh yakin untuk menghadapi dunia
baharu yang sedang dicorak.

Kerangka Ekonomi MADANI digagaskan
berlandaskan kesedaran ini: untuk
menangani kelemahan struktur ekonomi
serta meletakkan Malaysia pada landasan
pembangunan yang lebih mampan

dan terangkum. Matlamatnya jelas,

yakni membina sebuah ekonomi yang
menjana nilai lebih tinggi dengan struktur

pengeluaran yang lebih rencam, seraya bertunjangkan tatakelola yang baik, kelestarian
alam serta keadilan sosial. Namun, ikhtiar ini bukan semata-mata untuk mengejar angka
dan statistik. Ia turut membawa tekad untuk mengangkat martabat insan, memperluas
peluang dan memastikan hasil kemajuan dapat dinikmati secara saksama.

Hasil yang diraih setakat ini telah membuahkan keyakinan. Pertumbuhan ekonomi telah
melangkaui jangkaan pada tahun 2024 dan 2025. Momentum ini berterusan pada tahun
2026 apabila ekonomi berkembang sebanyak 5.7% pada separuh pertama tahun ini. Bagi
keseluruhan tahun 2026, pertumbuhan kini diunjur menghampiri paras tertinggi dalam
ambang unjuran 4.8% hingga 5.3%.

Kendatipun begitu, angka pertumbuhan semata-mata tidak boleh menjadi satu-satunya
neraca untuk menilai tahap kemajuan negara. Peningkatan pelaburan dan pengembangan
ekonomi mesti diterjemahkan kepada pendapatan yang lebih tinggi, pekerjaan yang

lebih baik serta peluang yang lebih luas buat rakyat Malaysia, khususnya anak-anak
muda. Pelaburan yang kita raih hari ini perlu memperkukuh keupayaan pengeluaran,
memperdalam kemampuan domestik serta membuka lebih banyak peluang bernilai tinggi
untuk masa hadapan.

Pendekatan kita berlandaskan prinsip ekonomi yang munasabah serta bukti empirikal.
Namun, dasar tidak boleh dibentuk melalui model dan statistik sahaja. Ia juga mesti
menyantuni realiti kehidupan rakyat, menyemarakkan cita-cita mereka, meredakan
keresahan mereka serta menyelami liku kehidupan seharian.

Ikhtiar Menaikkan Siling potensi ekonomi Malaysia akhirnya mesti direalisasikan untuk
Menaikkan Lantai taraf hidup rakyat. Kedua-duanya mesti berdiri teguh di atas landasan
tatakelola yang baik.

Kemajuan tidak boleh diukur melalui statistik ekonomi semata-mata sekiranya hasilnya
tidak dapat dinikmati secara meluas. Reformasi fiskal telah membolehkan Kerajaan
menyalurkan sumber dengan lebih berkesan kepada mereka yang benar-benar
memerlukannya. Sumbangan Tunai Rahmah, Sumbangan Asas Rahmah dan BUDI MADANI
terus menyediakan sokongan penting kepada isi rumah, khususnya ketika kenaikan harga
tenaga global serta gangguan bekalan kembali memberikan tekanan terhadap kos sara
hidup.

Namun, perlindungan sosial bukanlah pengganti kepada pewujudan peluang yang
produktif. Tanggungjawab kita adalah untuk menyediakan perlindungan dan bantuan
kepada mereka yang benar-benar memerlukannya hari ini, sekali gus membina asas bagi
pendapatan yang lebih tinggi, pekerjaan yang lebih baik serta mobiliti sosial yang lebih
luas pada hari esok.

Ikhtiar Menaikkan Siling telah mula membuahkan hasil. Malaysia melonjak

19 anak tangga dalam tempoh dua tahun untuk menduduki tempat ke-15 dalam IMD
World Competitiveness Ranking 2026, pencapaian terbaik negara dalam tempoh lebih
sedekad. Kemajuan ini mencerminkan kekuatan asas ekonomi negara serta keyakinan
yang semakin meningkat terhadap hala tuju Malaysia.

Namun, masih banyak yang perlu dilaksanakan. Malaysia mesti bergerak dengan lebih
pantas ke arah sektor pembuatan bernilai tinggi, mempercepat peralihan tenaga serta
memperkukuh keupayaan dalam kecerdasan buatan, robotik dan teknologi baharu yang
lain. Inilah antara daya utama yang sedang melakar semula corak pelaburan, produktiviti
dan daya saing dunia.

Gangguan daripada perubahan teknologi dan ekonomi tidak dapat ditangkis,
sebaliknya ia mesti diurus dengan penuh tanggungjawab. Tugas Kerajaan adalah untuk
melengkapkan rakyat Malaysia dengan kemahiran dan peluang agar mereka mampu
meraih manfaat daripada perubahan ini, membantu pekerja serta industri mengharungi
tempoh peralihan, serta memastikan kemajuan teknologi membawa kemakmuran yang
lebih luas dan bukannya memperdalam jurang kesenjangan.

Kesemua ikhtiar ini dijangka memacu pertumbuhan ekonomi antara 4.2% hingga 5.2%
pada tahun 2027. Namun, erti sebenar unjuran ini bukan hanya terletak pada angka
pertumbuhan. Yang lebih mustahak ialah sama ada pertumbuhan tersebut mampu
menjana produktiviti yang lebih tinggi, gaji yang lebih baik, pekerjaan bermutu serta
masa hadapan yang lebih terjamin buat rakyat Malaysia.

Tahun mendatang akan terus sarat dengan cabaran. Keretakan geopolitik, risiko iklim
dan perubahan teknologi yang begitu pesat akan terus mencorakkan landskap ekonomi
dunia. Walhasil, Malaysia mesti kekal tangkas, terus memperkukuh daya tahannya serta
melaksanakan reformasi dengan hala tuju yang jelas dan tekad yang jitu.

Tugas kita bukan untuk membina semula ekonomi masa lampau, tetapi untuk
membangunkan sebuah ekonomi yang mampu berjaya dalam dunia baharu yang sedang
terbentuk — sebuah ekonomi yang lebih produktif dan berdaya saing, namun tetap
terangkum, mampan dan manusiawi.

Insya-Allah, dengan dasar yang bernas, pelaksanaan yang berkesan serta iltizam
berterusan seluruh rakyat, Malaysia akan melangkah ke tahun 2027 dengan kekuatan dan
keyakinan yang kian utuh.

Sukacita saya merakamkan setinggi-tinggi penghargaan dan terima kasih kepada semua
pihak yang telah menyumbang, secara langsung mahupun tidak langsung, dalam
penyediaan Laporan ini.

ANWAR IBRAHIM
9 Oktober 2026

EKONOMI NEGARA 2027
pada harga malar 2015
(bahagian kepada jumlah dalam %)

Sumber: Kementerian Kewangan Malaysia

